
Redaktore Vjollca Krasniqi 

Pas shkatërrimit të Jugosllavisë së Titos, nga hiri i saj, disa më herët e disa më vonë, u krijuan 
shumë shtete. Deri më tash, disa nga shtetet pasardhëse të ish-Jugosllavisë kanë arritur të 
bëhen pjesë të Bashkimit Evropian, disa të tjera janë gati për t'iu bashkuar, ndërsa të tjerat ende 
janë duke bërë përpjekje t’i përcaktojnë kufijtë dhe simbolet e tyre kombëtare, si dhe t’i normal-
izojnë marrëdhëniet me shtetet fqinje. Libri Kombformimi simbolik në Evropën Juglindore zgjero-
het mbi trupin e studimeve ekzistuese për nacionalizmin dhe eksploron mbi suksesin e këtyre 
strategjive të kombfromimit në dy dekadat e fundit. Duke u bazuar në sasinë dhe në rezultatet e 
reja kërkimore, kontribuuesit sjellin analiza ndërdisiplinore të kombformimit simbolik në Shqipëri, 
në Bosnje e Hercegovinë, në Kroaci,  në Kosovë, në Maqedoni, në Mal të Zi dhe në Serbi. Prej këtij 
hulumtimi mësojmë se përderisa qytetarët e disa shteteve kanë arritur konsensus në lidhje me 
projektin e kombformimit, shumë shtete të tjera vazhdojnë të mbesin të përçara dhe të pasigur-
ta, e sidomos rreth përfundimit të tij. Kombformimit simbolik në Evropën Juglindore është një 
libër që duhet të lexohet jo vetëm nga studiuesit e rajonit, por edhe më gjerë, nga politikëbërësit 
dhe të tjerët që janë të interesuar të kuptojnë ndërveprimin e ndërlikuar të historisë, të politikës 
simbolike dhe të tranzicionit pas konfliktit.

Kontribuuesit e kësaj përmbledhjeje bashkëkohore esesh, kanë arritur të analizojnë në mënyrë 
brilante procesin e papërmbyllur, të ndërlikuar dhe konfliktual, gjatë të cilit republikat shumëet-
nike të një federate të shpërbërë janë në kërkim të simboleve për shtet-kombet e tyre të porsa 
pavarësuara. Ndërkohë që Mali i Zi, Serbia dhe Kroacia mund t’u referohen simboleve tradiciona-
le, ende pjesërisht të kontestuara, Maqedonia dhe Kosova nuk munden.

Stefan Troebst, Universiteti i Lajpcigut, Gjermani

Për nacionalizmin në Evropën Juglindore është shkruar shumë. Megjithatë ne ende dimë pak se  
çka kanë menduar njerëzit për qëllimet e procesit te kombformimit. Libri "Strategjitë e 
kombformimit simbolik" e plotëson këtë mungesë. Ky libër  vjen në kohën e duhur dhe na jep 
informacione shumë të dobishme empirike, si dhe sjell analiza që hedhin dritë mbi këtë çështje. 
Libri përbën një kontribut me vlerë në debatin se përse disa përpjekje kombformuese ia dalin 
mbanë e përse disa të tjera dështojnë.

Ulf Brunnbauer, Instituti për Studime të Evropës Lindore dhe Juglindore, Regensburg, Gjermani

Duke iu falënderuar kornizës konceptuale dhe metodologjike të artikuluar në mënyrë inteligjente 
dhe të thuktë, kjo përmbledhje esesh përbën një projekt të vërtetë krahasues. Vëllimi ka arritur 
të jetë një kontribut i çmueshëm në studimin e simboleve, ritualeve dhe mjeteve të tjera të 
nacionalizmit banal në procesin bashkëkohor të kombformimit të shtatë shteteve të Ballkanit 
Perëndimor. 

Maria Todorova, 
Universiteti i Illinoisit në Urbana-Champaign

Serbia dhe (ri) formimi  
simbolik i kombit

Vladan Jovanović

Nëse e zbatojmë tipologjinë e dyfishtë të kombeve të paraqitur nga 
Hans Kohn, mund të themi se kombi serb, në mesin e shekullit XX, 
aplikoi paradigmën klasike të kombeve të stilit lindor, që bazohet 
në etni dhe në prejardhje. Njëra nga karakteristikat e modelit etno-
centrik është ‘provincializmi i tepërt dhe ksenofobia e përgjakshme’, 
siç thotë edhe Geertz (cituar nga Subotić 2005: 57). Për më tepër, 
ka mungesë të kombinimeve të ndryshme në etnohistorinë e Ser-
bisë; kjo e ka bërë më të lehtë punën e intelektualëve, të cilët pro-
pagandën nacionaliste e shfrytëzuan për të manipuluar dhe nxitur 
vetëdijen kombëtare (Bakić 2006: 243). Natyrisht, përdorimi (dhe 
keqpërdorimi) i mitit dhe i historisë nuk kufizohet vetëm brenda 
Ballkanit (për më shumë shiko Kolstø 2005: 1–2). Megjithatë, nëse 
e shohim nacionalizmin si ‘parim politik, sipas të cilit njësia poli-
tike e kombëtare janë në harmoni’ (Gellner 1997: 11; shiko po ash-
tu Bakić 2006: 250), atëherë Serbia e sotme mund të konsiderohet 
si ‘përdoruese’ e këtij fenomeni. 

Për të qenë në gjendje që ta analizojmë fazën aktuale të pro-
cesit të kombformimit serb, duhet të kthehemi të paktën dy dekada 
prapa në histori. Serbia, në vitet 1990, mund të karakterizohet si 
hibrid i një shteti autoritar dhe gjysmë-demokratik: pas socializmit 
dhe nacionalizmit. Duke pasur parasysh minimumin veprues të 
parimeve demokratike që ekzistuan për të maskuar natyrën e vër-
tetë autoritare të regjimit të kohës, ajo ishte ‘një gjysmë-demokra-
ci etnike’ (Bieber 2005: 167). Kur Zoran Đinđić-i, më 1991, shtroi  


